
51

E ô l’azzunzeiva poi con ciù soäve

Voxe; L’è poco ogni ringraziamento

Bella eroiña, che mi posse fâve:

In mi l’è assæ ciù vivo ô sentimento,

L’è mille votte l’obbligo ciù grave!

Fasse ô Çê, che me capitò ô momento

De poive dâ co-i fæti un attestato,

Che ô figgio de Colombo ô non è ingrato!...


52

Cosci ô dixeiva, dando un’espresciva

Éùggiâ a Gadisa tûtta teneressa

E tutta gratitudine, e ô partiva

Lasciando ô poæ sorpreiso da fieressa

Nobile di so moddi, ch’ô l’univa

A tanta grazia e a tanta gentilessa,

E a figgia per amô trista e dolente,

E ô piggiava ô cammin verso Ponente.


53

Dormindo poco e mâ, mangiando pezo

Sei giorni intreghi ô camminava, a-ô giorno

Procûando de mostrâse poco a mezo,

E schivando i villaggi do contorno

E â nêutte ammiando, sê ô trovava ô mezo

Per poeîsene in Aïti fâ ritorno

D’uña canôa pe caxo abbandonâ,

O tiâ zù in tæra, o ancon in riva a-ô mâ.


54

Ma ûña nêutte che stanco da-ô cammin

Sott’un erxo in t’ûn bosco ô s’acquegava,

O sentiva uña voxe da vixin,

Che pe-ô so nomme mæximo ô ciammava;

E ô se trovava in faccia de Martin,

Mentre da quella parte ô se vortava,

Che con ûña selvaggia in quell’ombroso

Bosco, comme lê stesso, ô stava ascoso.

